
				Bu sayfa istinsah edilmiş
alup getdiler dirse hâna bu hâl oldugından kimsenüñ haberi yok oguz beglerinden birisi uymadı meger hânum dirse hânuñ hâtûnı bunı duymışıdı oglancugına karşu gelüp soylamış görelüm ne soylamış



görürmisin hây ogul neler oldı neler oldı 

sarp kayalar oynamadın yer obrıldı

elde yagı yogiken senüñ babañuñ üstine yagı geldi

ol kırk nâmerd babanuñ nökerleri babañı dutdılar

ag ellerin ardına bağladılar

kıl urganı boynına dakdılar

anlar atlu babañı yayan yöritdiler

alubanı kâfir eline getdiler

kalkubanı ogul yerüñden örü durgıl

kırk yigidüñ yanuña algıl

ol kırk nâmerdüñ elinden babañı kurtargıl

babañ saña kıydı ise sen babaña kıymagıl




dedi oglan anasınuñ sözini kabûl edüp kalkubanı bogaç beg yerinden örü durdı kara pulat üz kılıcın beline kuşandı ag tozluca katı yayın eline aldı altun cıdasını kolına aldı bedevî atını binüp kırk yigidin boyına aldı babasınuñ ardınca yortup getdi ol nâmerdlerüñ ardından yetdi anlar görinür yere varıcak kırk yigidin puşıya kodı ol kırk nâmerd dahı bir yere konmışıdı al şarâbuñ itisinden içerlerdi bogaç hân çarpup yetdi ol kırk nâmerd bogaç hânı gördiler bilmediler gelüñ varalum şol yigidi dahı dutalum getürelüm ikisini bir yerden öldürelüm dediler dirse hân bunı eşitdi

